
Ed. 346. Frumvarp til laga [203. mál]
um Hagstofnun launþegasamtakanna.

Flm.: Ólafur Björnsson, Karl Guðjónsson.

1. gr.
Komið skal á fót, þegar skilyrðum þeim, sem lög þessi kveða á um, er fullnægt,

stofnun, er nefnist Hagstofnun launþegasamtakanna.

2. gr.
Hlutverk stofnunarinnar er að vera stjórnum launþegasamtaka þeirra, er aðild

hafa öðlazt að stofnuninni, sbr. 3. gr., til ráðuneytis um efnahagsmál, einkum þá þætti
þeirra, er snúa að kjaramálum og öðrum málefnum vinnumarkaðarins. Skal stofn-
unin jöfnum höndum vinna að tillögum og áætlanagerðum. eftir því sem slíks kann
að verða óskað af aðilum hennar, svo og að upplýsingasöfnun og rannsóknum í
þeim mæli, sem slikum verkefnum er ekki sinnt af öðrum stofnunum, svo að full-
nægjandi sé að dómi þeirra, sem ákvarðanir taka um störf stofnunarinnar. Einnig
getur stjórn stofnunarinnar ákveðið henni verkefni.

3. gr.
Aðild að stofnun þessari geta eftirfarandi heildarsamtök launþega öðlazt, enda

sé fullnægt ákvæðum 5. gr. um fjárframlög af þeirra hálfu til stofnunarinnar: Al-
þýðusamband íslands, Bandalag starfsmanna ríkis og bæja, Farmanna- og fiski-
mannasamband íslands og Samband íslenzkra bankamanna.

4. gr.
Stjórn stofnunarinnar skal jafnaðarlega skipuð 5 mönnum. Skal einn tilnefndur

af fjármálaráðherra, en aðrir aðilar stofnunarinnar tilnefna hver sinn stjórnarmann.
Nú óska einhverjir þeirra, er aðild geta átt að stofnuninni skv. 3. gr., ekki eftir að
notfæra sér þann rétt, og skal þá fækka í stjórninni sem því nemur. Eigi skal
stofnunin þó starfa, nema stjórn hennar geti verið skipuð þrem mönnum hið fæsta.

Stjórn stofnunarinnar ræður henni starfslið og hefur yfirumsjón með rekstri
hennar. Hún ákveður einnig, í hvaða röð þeim verkefnum skuli sinnt, er einstök
launþegasamtök leita með til stofnunarinnar.

Stjórninni er skylt að leggja árlega fyrir fjárveitinganefnd í tæka tíð fyrir af-
greiðslu fjárlaga áætlun um kostnað við rekstur stofnunarinnar fyrir næsta fjár-
lagaár.

5. gr.
Kostnaður við rekstur stofnunarinnar greiðist að % hlutum úr ríkissjóði, en að

% hluta af samtökum þeim, sem aðild eiga að stofnuninni. Kostnaði þeim, sem sam-
tökin standa straum af, skal skipt milli þeirra í hlutfalli við tekjur þeirra af fram-
lögum frá meðlimum sinum eða aðildarfélögum.

6. gr.
Lög þessi koma til framkvæmda þegar er minnst tvö þeirra fjögurra heildarsam-

taka launþega, er skv. 3. gr. eiga rétt á aðild að stofnuninni, hafa tjáð sig fús til þess
að leggja fram % af kostnaði við rekstur stofnunarinnar. Að öðru leyti öðlast lögin
þegar gildi.

Greinargerð.

Hugmyndinni um Hagstofnun launþegasamtakanna mun fyrst hafa verið hreyft
á þingi Bandalags starfsmanna ríkis og bæja haustið 1964, og var á þinginu sam-



þykkt ályktun um það, að stjórn bandalagsins skyldi vinna að því í samvinnu við
önnur launþegasamtök að koma stofnuninni á fót. Ekki varð þó af framkvæmdum i
því efni að því sinni, og mun þar mestu hafa valdið um, að önnur launþegasamtök
sýndu málinu ekki verulegan áhuga.

ÞÓ að fyllilega hefði verið tímabært að dómi okkar flutningsmanna að koma
slíkri stofnun á fót þá, hefur þróun mála síðan gert slíkt enn þá meira aðkallandi.
Tilgangur slíkrar stofnunar verður auðvitað fyrst og fremst sá, að inna af hendi
þjónustustarfsemi fyrir launþegasamtökin og verða þannig tæki í hagsmunabaráttu
þeirra. Verður og að telja, að í iðnvæddu þjóðfélagi sé sérfræðileg aðstoð í efnahags-
málum samtökunum brýn nauðsyn. Á hinum Norðurlöndunum verja launþegasam-
tökin, ekki sízt verkalýðssamtökin, miklum fjármunum til slíkrar aðstoðar. Í Dan-
mörku eru t. d. sex hagfræðingar í fullu starfi á vegum danska Alþýðusambandsins.

Nú má segja sem svo, að það sé launþegasamtakanna sjálfra að kosta slíka
þjónustustarfsemi í eigin þágu, enda mun svo vera annars staðar á Norðurlöndum.
En fjárráð íslenzkra launþegasamtaka eru svo takmörkuð, að þess yrði óhjákvæmi-
lega langt að bíða, að þau yrðu slíks megnug. Má og vekja athygli á því í þessu sam-
bandi, að hér á landi eru starfandi stofnanir í þágu helztu atvinnuveganna, sem
telja má hagstofnanir þeirra, þó að þær gegni einnig öðrum hlutverkum. Er hér átt
við Búnaðarfélag Íslands, Fiskifélag Íslands og Iðnaðarmálastofnunina. Eru þessar
stofnanir kostaðar að öllu leyti af ríkinu, en Í þessu frv. er þó gert ráð fyrir veru-
legu framlagi til slíkrar stofnunar í þágu launþegasamtakanna frá samtökunum
sjálfum.

Þá er og rétt að vekja athygli á því, að enda þótt hér sé um að ræða þjónustu-
stofnun í þágu launþegasamtakanna og þeim sé ætlað að ráða verkefnum hennar,
þá ætti það einnig að vera í þágu opinberra aðila, að slíkri stofnun yrði á fót komið.
Það er að vísu ekki hlutverk hennar að móta stefnu samtakanna, heldur að vera
tæki til þess að auðvelda framkvæmd þeirrar stefnu, sem mótuð er af þeim eða full-
trúum þeirra. 'En hið opinbera og hagsmunasamtök launþeganna hljóta að hafa
margvísleg samskipti í nútímaþjóðfélagi, og það hlýtur að torvelda mjög alla hag-
stjórn, svo að ekki sé meira sagt, ef sambúð þessara aðila er slæm. Stofnun sú, sem
hér er lagt til að á fót verði komið, gæti átt góðan þátt í því, að samskipti þessara
aðila verði á málefnalegrí grundvelli en ella, enda þótt starfsemi hennar komi að
sjálfsögðu ekki í veg fyrir hagsmunaárekstra.

Það skal tekið fram, að við flm. lítum svo á, að starfsemi þeirrar stofnunar, er
hér um ræðir, grípi á engan hátt inn í starfssvið Kjararannsóknarnefndar, sem að
undanförnu hefur starfað á vegum Alþýðusambandsins og Vinnuveitendasambands-
ins. Sú nefnd vinnur að söfnun upplýsinga um ákveðnar staðreyndir og úrvinnslu
þeirra, en meginverkefni Hagstofnunar launþegasamtakanna yrði tillögu- og áætlana-
gerð.

Ekki vakir heldur fyrir okkur, að stofnun þessi sé á neinn hátt sett til höfuðs
þeim stofnunum, er að svipuðum verkefnum starfa á vegum hins opinbera, svo
sem Efnahagsstofnuninni og Hagdeild Seðlabankans. Þvert á móti getur góður árang-
ur af starfsemi Hagstofnunarinnar oft verið því mjög háður, að gott samstarf geti
tekizt við þessar opinberu stofnanir. Hitt ætti að vera skiljanlegt, að nokkurrar tor-
tryggni hefur jafnan gætt af hálfu launþega samtakanna í garð þessara opinberu
stofnana, sem þau telja stjórnað af aðilum, sem andstæðra hagsmuna eigi að gæta.
Ef samtökin hins vegar eiga aðgang að eigin sérfræðingum, er gæta eiga hagsmuna
þeirra, gæti slíkt í mörgum tilvikum eytt tortryggni og auðveldað málefnalegri sam-
skipti hins opinbera og samtakanna.


